
PRESS INFORMATION DEPARTMENT. GOVERNMENT OF THE PEOPLE’S REPUBLIC OF BANGLADESH






তথ্যবিবরণী                                                                                                      নম্বর :  ৪০৩৯
অর্থনৈতিক মুক্তির জন্য বঙ্গবন্ধু আর্থিক খাতকে একটি  শক্ত ভিতের ওপর প্রতিষ্ঠিত করে গেছেন

ঢাকা, ৭ ভাদ্র (২২ আগস্ট) : 

আর্থিক প্রতিষ্ঠান বিভাগের সিনিয়র সচিব মোঃ আসাদুল ইসলাম বলেন, বঙ্গবন্ধু শুধু রাজনৈতিক স্বাধীনতার কথাই বলেননি, তিনি অর্থনৈতিক স্বাধীনতার জন্য আর্থিক খাতকে একটি শক্ত ভিতের উপর দাড় করিয়ে দিয়ে গেছেন। তিনি আরো বলেন-কৃষি ব্যাংক, বীমা শিল্প, ক্ষুদ্র ঋণ চালু করে বঙ্গবন্ধু আর্থিক খাতে আমুল পরিবর্তন করে গেছেন।


জাতির পিতা বঙ্গবন্ধু শেখ মুজিবুর রহমানের ৪৬তম শাহাদাতবার্ষিকী ও জাতীয় শোক দিবস ২০২১ উপলক্ষে আজ প্রবাসী কল্যাণ ব্যাংক আয়োজিত 'বঙ্গবন্ধুর চেতনায় ব্যাংকিং সেবা' শীর্ষক ওয়েবিনারে প্রধান অতিথির বক্তব্যে আর্থিক প্রতিষ্ঠান বিভাগের সিনিয়র সচিব মোঃ আসাদুল ইসলাম এসব কথা বলেন। 


প্রবাসী কল্যাণ ও বৈদেশিক কর্মসংস্থান মন্ত্রণালয়ের সচিব (প্রবাসী কল্যাণ ব্যাংকের চেয়ারম্যান) ড. আহমেদ মুনিরুছ সালেহীনের এর সভাপতিত্বে উক্ত ওয়েবিনারে মুখ্য আলোচক হিসেবে বক্তব্য রাখেন বঙ্গবন্ধুর একান্ত সচিব ও বাংলাদেশ ব্যাংকের সাবেক গভর্নর ড. মোহাম্মদ ফরাস উদ্দিন। এতে স্বাগত বক্তব্য রাখেন প্রবাসী কল্যাণ ব্যাংকের ব্যবস্থাপনা পরিচালক মোঃ জাহিদুল হক। 


ওয়েবিনারে মুখ্য আলোচক প্রফেসর ড. মোহাম্মদ ফরাসউদ্দিন বলেন ১৯২১ সালে ঢাকা বিশ্ববিদ্যালয় প্রতিষ্ঠার মাধ্যমে স্বাধীনতার সংগ্রাম শুরু হয়, কিন্তু তার আগে ১৯২০ সালে সর্বকালের সর্বশ্রেষ্ঠ বাঙালি জাতির পিতা বঙ্গবন্ধু শেখ মুজিবুর রহমানের জন্মের মাধ্যমে স্বাধীনতার বীজ রোপন হয়। তিনি বলেন যে, বঙ্গবন্ধু অনুধাবন করলেন- অর্থনীতি একমুহূর্তও চলবে না, যদি ব্যাংকিং সেবা না থাকে। তাই তিনি তফসিলি ব্যাংকের মধ্য থেকে ৬টি ব্যাংক সরকারিকরণ করলেন এবং ব্যাংক ৬ টির নাম দিলেন সোনালি, অগ্রণী, জনতা, রূপালী, উত্তরা ও পূবালী। বঙ্গবন্ধুর সুযোগ্যকন্যা দেশকে নেতৃত্ব দিয়ে এগিয়ে নিয়ে যাচ্ছেন এবং বিশ্বদরবারে উদীয়মান অর্থনীতির দেশ হিসেবে পরিচিত করে দেশকে একটি শক্তিশালী অবস্থানে নিয়ে গেছেন।


প্রবাসী কল্যাণ ও বৈদেশিক কর্মসংস্থান মন্ত্রণালয়ের সচিব (প্রবাসী কল্যাণ ব্যাংকের চেয়ারম্যান) ড. আহমেদ মুনিরুছ সালেহীন বলেন, আমরা বঙ্গবন্ধুকে স্মরণ করছি-তিনি বাঙালি জাতির পিতা শুধু সেই কারণেই নয়, অনেকগুলো মূল্যবোধ ও চেতনার কারণে। তিনি ছিলেন মানবতার মানুষ। বঙ্গবন্ধু সর্বদা ভাবতেন, মানুষের মঙ্গল কিভাবে করা যায়। তিনি আরো বলেন আমরা যদি আমাদের ওপর অর্পিত দায়িত্ব যথাযথভাবে পালন করি ও সেবা প্রদান করি তাহলে বঙ্গবন্ধুর চেতনা বাস্তবায়ন করা হবে। প্রবাসী কল্যাণ ব্যাংকের চেয়ারম্যান হিসেবে বঙ্গবন্ধুর চেতনায় প্রবাসী কল্যাণ ব্যাংকের কার্যক্রম পরিচালনার মাধ্যমে বঙ্গবন্ধুর সোনার বাংলা বাস্তবায়নে তিনি প্রত্যয় ব্যক্ত করেন।

প্রবাসী কল্যাণ ব্যাংকের ব্যবস্থাপনা পরিচালক মোঃ জাহিদুল হক বলেন, বঙ্গবন্ধুর চেতনায় উদ্বুদ্ধ হয়ে তাঁরই সুযোগ্য কন্যা প্রধানমন্ত্রী শেখ হাসিনা ২০১১ সালে প্রবাসীদের কল্যাণ সাধনের লক্ষ্যে প্রবাসী কল্যাণ ব্যাংক প্রতিষ্ঠা করেন। বঙ্গবন্ধুর সোনার বাংলা বাস্তবায়নে প্রবাসী কল্যাণ ব্যাংক তার কার্যক্রম পরিচালনা করে দেশের আর্থসামাজিক উন্নয়ন ও কর্মসংস্থানে প্রত্যক্ষ ভূমিকা পালন করছে।
# 
রাশেদুজ্জামান/পাশা/রেজুয়ান/মোশারফ/আব্বাস/২০২১/২২:০০ ঘণ্টা   
তথ্যবিবরণী                                                                                                        নম্বর :  ৪০৩৮
জিয়া পরিবারই বাংলাদেশে হত্যা ও ষড়যন্ত্রের সংস্কৃতি চালু করে
শহিদ আইভি রহমানের স্মরণে আলোচনা সভায় মহিলা ও শিশু বিষয়ক প্রতিমন্ত্রী 

ঢাকা, ৭ ভাদ্র (২২ আগস্ট) :  


মহিলা ও শিশু বিষয়ক প্রতিমন্ত্রী ফজিলাতুন নেসা ইন্দিরা বলেছেন, পঁচাত্তরের ১৫ আগস্ট এবং ২০০৪ সালের ২১ আগস্টের হামলাকারী ও খুনিরা অভিন্ন অপশক্তি। এই খুনিদের মূল লক্ষ্য ছিল মুক্তিযুদ্ধ ও স্বাধীনতার চেতনাকে ধূলিস্যাৎ করে বাংলাদেশকে পূনরায় পাকিস্তানে পরিণত করা। এজন্যই স্বাধীনতাবিরোধী ও যুদ্ধপরাধীরা ২০০৪ সালে তৎকালীন বিরোধী দলীয় নেত্রী ও বর্তমান প্রধানমন্ত্রী শেখ হাসিনাকে হত্যা ও আওয়ামী লীগকে নেতৃত্ব শূন্য করার লক্ষ্যে ২১ আগস্ট গ্রেনেড হামলা করেছিল। এ হামলায় আইভি রহমানসহ ২৪ জন শহিদ হন ও অসংখ্য মানুষ পঙ্গুত্ব বরণ করেন'।

প্রতিমন্ত্রী ইন্দিরা বলেন, 'জিয়া ছিল ১৫ আগস্ট হত্যাকাণ্ডের মূল ষড়যন্ত্রকারী। বিএনপি নেত্রী খালেদা জিয়া ও তাঁর ছেলে তারেক জিয়ার প্রত্যক্ষ সহায়তায় ও নির্দেশে ২১ আগস্টের হামলা হয়। জিয়া পরিবারই বাংলাদেশে হত্যা ও ষড়যন্ত্রের সংস্কৃতি চালু করে'।

তিনি বলেন, আইভি রহমান ছিলেন কর্মীবান্ধব ও রাজপথের সাহসী নেত্রী। রাজনীতিতে তার অবদান চিরস্মরণীয়। এসময় তিনি ২১শে আগস্ট গ্রেনেড হামলার সঙ্গে জড়িত খুনিদের অবিলম্বে ফাঁসি কার্যকর করার দাবি করেন। 


প্রতিমন্ত্রী আজ ঢাকায় জাতীয় মহিলা সংস্থার আয়োজনে বঙ্গমাতা বেগম ফজিলাতুন নেছা মুজিব অডিটোরিয়ামে ২১ আগস্ট গ্রেনেড হামলায় শহিদ আইভি রহমানের স্মরণে আলোচনা সভা ও দোয়া মাহফিল অনুষ্ঠানে প্রধান অতিথির বক্তৃতায় একথা বলেন।

জাতীয় মহিলা সংস্থার চেয়ারম্যান বেগম চেমন আরা তৈয়বের সভাপতিত্বে বিশেষ অতিথির বক্তৃতা করেন মহিলা ও শিশু বিষয়ক মন্ত্রণালয়ের সচিব মোঃ সায়েদুল ইসলাম। আলোচনা সভায় আরো বক্তব্য রাখেন মহিলা বিষয়ক অধিদপ্তরের মহাপরিচালক রাম চন্দ্র দাস, জাতীয় মহিলা সংস্থার নির্বাহী পরিচালক মাকসুরা নূর, সাবেক এমপি সেলিনা বেগম স্বপ্না। সভায় বক্তারা বাংলাদেশে নারীর অর্থনৈতিক ও রাজনৈতিক ক্ষমতায়নে শহিদ আইভি রহমানের অপরিসীম ও গুরুত্বপূর্ণ অবদানের কথা তুলে ধরেন। 


আলোচনা অনুষ্ঠান শেষে জাতির পিতা বঙ্গবন্ধু শেখ মুজিবুর রহমান, তাঁর পরিবারের শহিদ সদস্য ও ২১ শে আগস্ট গ্রেনেড হামলায় শহিদদের রুহের মাগফিরাত কামনা করে দোয়া মাহফিল অনুষ্ঠিত হয়।
#

আলমগীর/পাশা/রেজুয়ান/মোশারফ/আব্বাস/২০২১/২১:১৪ ঘণ্টা   
তথ্যবিবরণী                                                                                                      নম্বর :  ৪০৩৭
জ্বালানি মিশ্রণে নবায়নযোগ্য জ্বালানির অংশ উত্তরোত্তর বৃদ্ধি পাচ্ছে

                                                                                      ----বিদ্যুৎ প্রতিমন্ত্রী

ঢাকা, ৭ ভাদ্র (২২ আগস্ট) :  


বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, জ্বালানি মিশ্রণে নবায়নযোগ্য জ্বালানির অংশ উত্তরোত্তর বৃদ্ধি পাচ্ছে। রূপটপ সোলার ও নেটমিটারিং সিস্টেম লাভজনক বিজনেস মডেল। বর্জ্য বিদ্যুৎ, বায়ু বিদ্যুৎ, ওশান এনার্জি হতে বিদ্যুৎ উৎপাদনের প্রযুক্তি নিয়ে আরও গবেষণা প্রয়োজন।

প্রতিমন্ত্রী আজ অনলাইনে সংযুক্ত থেকে ‘ফ্রেন্ডশিপ সোলার ভিলেজ’-এর উদ্বোধন অনুষ্ঠানে প্রধান অতিথির বক্তব্যে এসব কথা বলেন। তিনি বলেন, ৬ মিলিয়ন সোলার হোম সিস্টেম দ্বারা অফগ্রিড এলাকায় বিদ্যুতায়নের ব্যবস্থা করা হয়েছে। কিছু কিছু যোগাযোগ বিচ্ছিন্ন দ্বীপাঞ্চলে বা জনপদে সাবমেরিন ক্যাবলের মাধ্যমে বিদ্যুৎ দেয়া হয়েছে। বিদ্যুৎ সাশ্রয়ের পাশাপাশি গ্রাহক সেবা বৃদ্ধির ওপর বিশেষ গুরুত্ব দেয়া হয়েছে।

গয়নার পটল চরে (কুড়িগ্রাম জেলার চিলমারী উপজেলার নায়েরহাট ইউনিয়িনের একটি দ্বীপ) ৪৭১টি পরিবার বাস করে। এলাকায় ৫৪ কিলোওয়াট সৌর মাইক্রো-গ্রিড থেকে ১০০টি পরিবার অবিরাম বিদ্যুৎ সহায়তা পাবে, তাছাড়াও ২৪ টি দোকান নিয়ে গঠিত একটি স্থানীয় বাজার , ফ্রেন্ডশিপ প্রাথমিক বিদ্যালয়, আইনি বুথ, বয়ন কেন্দ্র, সেলাই কেন্দ্র, এবং ২৮টি পরিবারসহ  একটি বন্যা আশ্রয় কেন্দ্রে বিদ্যুৎ পাবে।

ফ্রেন্ডশিপ-এর প্রধান নির্বাহী কর্মকর্তা রুনা খানের সভাপতিত্বে ভার্চুয়াল অনুষ্ঠানে অন্যান্যের মাঝে প্রথমিক ও গণশিক্ষা প্রতিমন্ত্রী জাকির হোসেন, সংসদ সদস্য ব্যারিস্টার শামীম হায়দার পাটোয়ারী ও জেলা প্রশাসক মোহাম্মদ রেজাউল করিম সংযুক্ত থেকে বক্তব্য রাখেন।
# 
আসলাম/পাশা/রেজুয়ান/মোশারফ/আব্বাস/২০২১/২১:১০ ঘণ্টা   
তথ্যবিবরণী                                                                                                         নম্বর :  ৪০৩৬
বঙ্গবন্ধুর আদর্শ বাস্তবায়নের মাধ্যমে জাতিকে এগিয়ে নিতে হবে




    ---মুক্তিযুদ্ধ বিষয়ক মন্ত্রী
ঢাকা, ৭ ভাদ্র (২২ আগস্ট) :  


মুক্তিযুদ্ধ বিষয়ক মন্ত্রী আ ক ম মোজাম্মেল হক বলেছেন, বঙ্গবন্ধুর আদর্শ জাতীয় জীবনে বাস্তবায়নের মাধ্যমে জাতিকে এগিয়ে নিতে হবে। তবেই জাতির পিতার প্রতি প্রকৃত শ্রদ্ধা নিবেদন করা হবে।

আজ রাজধানীর সবুজবাগে জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী ও জাতীয় শোক দিবস উপলক্ষে ঢাকা জেলা মুক্তিযোদ্ধা সংসদ কমান্ড  আয়োজিত  আলোচনা সভায় প্রধান অতিথির বক্তৃতায় মন্ত্রী এসব কথা বলেন।

মন্ত্রী বলেন, স্বাধীনতাবিরোধীরা বঙ্গবন্ধুর আদর্শকে হত্যা করতে  জাতির পিতা বঙ্গবন্ধু শেখ মুজিবুর রহমানকে সপরিবারে নির্মমভাবে হত্যা করে। মুক্তিযুদ্ধ বিষয়ক মন্ত্রী মুক্তিযোদ্ধার সন্তানসহ নতুন প্রজন্মকে বঙ্গবন্ধুর আদর্শকে লালন করে প্রধানমন্ত্রী শেখ হাসিনার অর্থনৈতিক কর্মসূচিকে এগিয়ে নিয়ে যাওয়ার আহ্বান জানান।

এসময় মন্ত্রী বলেন, বঙ্গবন্ধু ছিলেন সব দিকেই দক্ষ একজন রাষ্ট্রনায়ক। তাঁর সাড়ে তিন বছরের শাসনামল এর উজ্জ্বল দৃষ্টান্ত। তিনি বলেন, বঙ্গবন্ধু পৃথিবীতে একমাত্র নেতা যিনি তাঁর জীবদ্দশায় একাধারে স্বাধীনতার স্বপ্ন দেখেছেন, স্বাধীনতা যুদ্ধে দেশের জনগণকে ঐক্যবদ্ধ করেছেন এবং স্বাধীনতা অর্জন করেছেন। বঙ্গবন্ধুর জন্ম না হলে আজও হয়তো আমরা পরাধীন থাকতাম।

মন্ত্রী বলেন, ১৫ আগস্ট ও ২১ আগস্ট দুটি ঘটনাই একসূত্রে গাঁথা এটি নিছক কোনো হত্যাকাণ্ড নয়, এর পেছনে ছিল গভীর ষড়যন্ত্র। এই ষড়যন্ত্রের পেছনে বিএনপি-জামাত ও স্বাধীনতাবিরোধী চক্র সরাসরি জড়িত। তাই এসব ষড়যন্ত্রকারীর মুখোশ উন্মোচন করা সময়ের দাবি। এজন্য শিগগিরই একটি নিরপেক্ষ জাতীয় কমিশন গঠন করে বঙ্গবন্ধু হত্যার পেছনের কুশীলবদের চিহ্নিত করে জাতির সামনে তা উপস্থাপন করা হবে বলে মন্ত্রী আশাবাদ ব্যক্ত করেন। 


বাংলাদেশ মুক্তিযোদ্ধা সংসদ কেন্দ্রীয় কমান্ড কাউন্সিলের প্রশাসক ও জাতীয় মুক্তিযোদ্ধা কাউন্সিলের মহাপরিচালক মোঃ জহুরুল ইসলাম রোহেলের সভাপতিত্বে আলোচনা সভায় ঢাকা-২০ আসনের সংসদ সদস্য ও ঢাকা জেলা আওয়ামী লীগের সভাপতি বেনজির আহমেদসহ ঢাকা জেলা প্রশাসনের কর্মকর্তা এবং ঢাকা জেলার বীর মুক্তিযোদ্ধাবৃন্দ উপস্থিত ছিলেন। 

#

মারুফ/পাশা/রেজুয়ান/মোশারফ/আব্বাস/২০২১/২১:০৫ ঘণ্টা  
তথ্যবিবরণী                                                                                                      নম্বর :  ৪০৩৫
শোককে শক্তিতে পরিণত করে প্রযুক্তিনির্ভর সমৃদ্ধ 
বাংলাদেশ গড়তে তরুণ প্রজন্মের প্রতি আইসিটি প্রতিমন্ত্রীর আহ্বান 

ঢাকা, ৭ ভাদ্র (২২ আগস্ট) :  


শোককে শক্তিতে পরিণত করে প্রযুক্তিনির্ভর সমৃদ্ধ বাংলাদেশ গড়তে তরুণ প্রজন্মের প্রতি আহবান জানিয়েছেন তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলক।

জাতির পিতা বঙ্গবন্ধু শেখ মুজিবুর রহমান-এর ৪৬তম শাহাদতবার্ষিকী এবং জাতীয় শোক দিবস উপলক্ষে বেসিসের আয়োজনে দোয়া ও আলোচনা সভায় ভার্চুয়াল প্লাটফর্মে যুক্ত হয়ে প্রধান অতিথির বক্তৃতায় তিনি এই আহ্বান জানান। 

বঙ্গবন্ধুসহ তাঁর পরিবারের সদস্যদের হত্যার নেপথ্যে যারা ছিল তাদের প্রকাশ্যে আনা ও পালাতক খুনিদের দ্রুত সময়ের মধ্যে বিচারের আওতায় আনার দাবি জানান প্রতিমন্ত্রী। বঙ্গবন্ধুর স্বপ্নের সোনার বাংলা তথা প্রধানমন্ত্রী শেখ হাসিনার ডিজিটাল বাংলাদেশ গড়তে সকলকে ঐক্যবদ্ধ হয়ে কাজ করতে হবে। তিনি পঁচাত্তরের ১৫ আগস্টকে বাঙালি জাতি ও বিশ্বের ইতিহাসের সবচেয়ে কলঙ্কময় দিন হিসেবে উল্লেখ করেন। 

প্রতিমন্ত্রী বলেন, দেশের আর্থিক লেনদেন সম্পূর্ণ ডিজিটাল করার ক্ষেত্রে একটা কমন প্লাটফর্ম তৈরিতে কাজ করছে সরকার। তিনি আরও জানান, তথ্য ও যোগাযোগ প্রযুক্তি বিভাগ “ মুজিব আমার পিতা” এনিমেশন মুভি তৈরি করেছে। এই মুভির মাধ্যমে তরুণ প্রজন্মের মধ্যে বঙ্গবন্ধুর আদর্শ তুলে ধরা হবে। 

বিশেষ অতিথির বক্তৃতায় শিক্ষা উপমন্ত্রী মহিবুল হাসান চৌধুরী বলেন, বঙ্গবন্ধু বেঁচে থাকলে বাংলাদেশ এতোদিন সিঙ্গাপুরের মতো হতো। পঁচাত্তরের ১৫ আগস্ট বঙ্গবন্ধুকে হত্যার মাধ্যমে একাত্তরের পরাজিত শক্তি বাংলাদেশকে অকার্যকর রাষ্ট্রে পরিণত করতে চেয়েছিল।

এ সময় অন্যান্যের মধ্যে ডাক, টেলিযোগাযোগ ও তথ্যপ্রযুক্তি মন্ত্রণালয় সম্পর্কিত সংসদীয় স্থায়ী কমিটির সদস্য অপরাজিতা হক বেসিস সভাপতি সৈয়দ আলমাস কবীর, জাতির পিতা বঙ্গবন্ধু শেখ মুজিবুর রহমান স্মৃতি জাদুঘরের কিউরেটর মো. নজরুল ইসলাম খান উপস্থিত ছিলেন। 

পরে জাতীয় শোক দিবসে জাতির পিতা বঙ্গবন্ধু শেখ মুজিবুর রহমান ও তাঁর পরিবারের সদস্যসহ  শহিদদের রুহের মাগফেরাত কামনা করে বিশেষ মোনাজাত করা হয়। 
#

শহিদুল/পাশা/রেজুয়ান/মোশারফ/আব্বাস/২০২১/২১:২৫ ঘণ্টা   
তথ্যবিবরণী                                                                                                      নম্বর :  ৪০৩৪
ময়মনসিংহ মেডিকেল কলেজ হাসপাতালে অদ্যাবধি ৮ হাজার ৮৭০
সিলিন্ডার অক্সিজেন প্রদান করেছেন সংস্কৃতি প্রতিমন্ত্রী
ময়মনসিংহ, ৭ ভাদ্র (২২ আগস্ট) :  


ময়মনসিংহ মেডিকেল কলেজ (মমেক) হাসপাতালের করোনা রোগীদের জরুরি চিকিৎসা সেবার সুবিধার্থে ব্যক্তিগত উদ্যোগে আজ ২১০টি-সহ অদ্যাবধি সর্বমোট ৮ হাজার ৮৭০ সিলিন্ডার অক্সিজেন প্রদান করেছেন সংস্কৃতি প্রতিমন্ত্রী কে এম খালিদ।


মমেক হাসপাতালে আগামীকাল (২৩ আগস্ট) সরবরাহের জন্য অন্যান্য দিনের ন্যায় আজও অক্সিজেন সিলিন্ডার রিফিলের কাজ চলমান রয়েছে।


উল্লেখ্য, করোনা রোগীদের জন্য প্রতিমন্ত্রীর এ মানবিক সহায়তা কার্যক্রম মহামারি শেষ না হওয়া পর্যন্ত অব্যাহত থাকবে। 

#

ফয়সল/পাশা/রেজুয়ান/মোশারফ/আব্বাস/২০২১/২০:৩০ ঘণ্টা   
তথ্যবিবরণী                                                                                                      নম্বর :  ৪০৩৩
পনেরোই আগস্ট হত্যাকান্ডের নৃশংসতা কারবালাকেও হার মানায়

                                                                ---তথ্যমন্ত্রী
ঢাকা, ৭ ভাদ্র (২২ আগস্ট) :  


পনেরোই আগস্টের হত্যাকান্ড নৃশংসতার দিক দিয়ে কারবালার মর্মন্তুদ কাহিনিকেও হার মানিয়েছে, বলেছেন তথ্য ও সম্প্রচারমন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহমুদ। 


রোববার রাজধানীতে মহাখালীর ২০ নম্বর ওয়ার্ড কমিউনিটি সেন্টারে জাতীয় শোক দিবস উপলক্ষে ঢাকা মহানগর উত্তরের বনানী থানা আওয়ামী লীগের খাদ্যসামগ্রী বিতরণ সভায় প্রধান অতিথির বক্তৃতায় তিনি একথা বলেন। 


তথ্যমন্ত্রী বলেন, 'কারবালার প্রান্তরে হযরত ইমাম হোসেন (রাঃ) কে হত্যা করা হলেও নারীদের হত্যা করা হয়নি। কিন্তু ১৯৭৫ সালের ১৫ আগস্ট বঙ্গবন্ধুকে হত্যা করার পাশাপাশি বঙ্গমাতা শেখ ফজিলাতুন নেছা মুজিবসহ অন্তঃসত্ত্বা বেগম আরজু মণি, বঙ্গবন্ধুর দুই নবপরিণীতা পুত্রবধূ সুলতানা কামাল ও রোজী জামালকে হত্যা করা হয়। হত্যা করা হয় দশ বছরের শিশু রাসেল, চার বছরের শিশু সুকান্ত বাবু, দশ বছরের শিশু আরিফ সেরনিয়াবাত, বারো বছরের বেবি সেরনিয়াবাতকেও। বেড়াতে আসা অতিথি এবং কাজের মানুষেরাও ঘাতকের হাত থেকে সেদিন রেহাই পায়নি।'


সদ্যস্বাধীন বাংলাদেশ রাষ্ট্রকে হত্যার উদ্দেশ্যেই সেদিন জাতির পিতা বঙ্গবন্ধু শেখ মুজিবুর রহমানকে হত্যা করা হয়েছিল উল্লেখ করে ড. হাছান বলেন, যে অপশক্তি বাংলাদেশের স্বাধীনতা চায়নি, হানাদার পাকিস্তানি বাহিনীর দোসর হিসেবে এদেশের মুক্তিকামী মানুষের ওপর অত্যাচার নির্যাতন করেছে এবং যে আন্তর্জাতিক গোষ্ঠী বাংলাদেশের স্বাধীনতা চায়নি, তাদের যৌথ ষড়যন্ত্রে বঙ্গবন্ধুকে হত্যা করা হয়েছে।' 


বঙ্গবন্ধু হত্যাকান্ডে সরাসরি যুক্তদের বিচার হয়েছে, কিন্তু খন্দকার মোশতাক, জিয়াউর রহমানসহ এ হত্যাকান্ডের কুশীলবদের বিচার করতে হবে যাতে শতবর্ষ পরের প্রজন্ম ঠিক ইতিহাস জানতে পারে, বলেন হাছান মাহমুদ। 


বিএনপি মহাসচিবের সাম্প্রতিক বিভিন্ন মন্তব্য নিয়ে আওয়ামী লীগের যুগ্ম সাধারণ সম্পাদক ড. হাছান বলেন, 'মির্জা ফখরুল সাহেবের বক্তব্য শুনলে মনে হয়, তিনি প্রচন্ড হতাশায় ভুগছেন এবং রাজনীতি যে একটি ব্রত, দেশের মানুষের কল্যাণ-উন্নয়নের ব্রত, তা তারা কখনো ভাবেন না।' 


ঢাকা উত্তরের বনানী থানা আওয়ামী লীগের সভাপতি বীর মুক্তিযোদ্ধা এ কে এম জসিম উদ্দিনের সভাপতিত্বে সভায় বিশেষ অতিথি হিসেবে আওয়ামী লীগের দপ্তর সম্পাদক ব্যারিস্টার বিপ্লব বড়ুয়া, ঢাকা মহানগর উত্তর আওয়ামী লীগের সভাপতি শেখ বজলুর রহমান, সাধারণ সম্পাদক এস এম মান্নান কচি প্রমুখ তাদের বক্তৃতায় বঙ্গবন্ধুর জীবন, কর্ম ও ১৫ আগস্টের ওপর আলোকপাত করেন। সভাশেষে উপস্থিত মানুষের মাঝে খাদ্যসামগ্রী বিতরণ করেন অতিথিরা। 

#

আকরাম/পাশা/রেজুয়ান/মোশারফ/আব্বাস/২০২১/২০:২৭ ঘণ্টা   

উত্তরাঞ্চলের সড়ক যোগাযোগ নেটওয়ার্ক উন্নয়নের কাজ শীঘ্রই শুরু হবে

                                                 ---সড়ক পরিবহন ও সেতু মন্ত্রী 

ঢাকা, ৭ ভাদ্র (২২ আগস্ট) :  

দেশের উত্তরাঞ্চলের সড়ক যোগাযোগ নেটওয়ার্ক উন্নয়নের লক্ষ্যে সাসেক-২ এর অধীনে দুটি প্যাকেজের নির্মাণকাজ শীঘ্রই শুরু হতে যাচ্ছে। এ লক্ষ্যে আজ নির্মাণ ঠিকাদারি প্রতিষ্ঠানের সাথে চুক্তি স্বাক্ষরিত হয়েছে।


চুক্তি স্বাক্ষর অনুষ্ঠানে ভিডিও কনফারেন্সে সংযুক্ত ছিলেন সড়ক পরিবহন ও সেতুমন্ত্রী এবং বাংলাদেশ আওয়ামী লীগের সাধারণ সম্পাদক ওবায়দুল কাদের । 


চুক্তিপত্রে সড়ক ও জনপথ অধিদপ্তরের প্রধান প্রকৌশলী মো. আব্দুস সবুর এবং নির্মাণাধীন প্যাকেজ-৫ এর ঠিকাদারি প্রতিষ্ঠান আব্দুল মোনেম লিমিটেডের পক্ষে ফারহানা মোমেন, প্যাকেজ-১৩ এর ঠিকাদারি প্রতিষ্ঠান চায়না রেলওয়ে কনস্ট্রাকশন ব্রিজ ইঞ্জিনিয়ারিং লিমিটেডের অথরাইজড্ রিপ্রেজেন্টেটিভ Zhou Libo নিজ নিজ পক্ষে স্বাক্ষর করেন।


প্যাকেজ-৫ এর আওতায় টাঙ্গাইলের এলেঙ্গা হতে বঙ্গবন্ধু সেতুর পূর্ব পর্যন্ত প্রায় সাড়ে তেরো কিলোমিটার মহাসড়ক চারলেনে উন্নয়ন করা হবে, যার আওতায় রয়েছে একটি ফ্লাইওভার, আটটি সেতু, দুটি আন্ডারপাস ও দশটি কালভার্ট নির্মাণ। এতে ব্যয় হবে ৬০১ কোটি টাকা।


প্যাকেজ-১৩ এর আওতায় সিরাজগঞ্জের হাটিকামরুল মোড়ে একটি আন্তর্জাতিকমানের পৃথক গ্রেড বিশিষ্ট মোডিফায়েড কোভারলিফ ইন্টারচেঞ্জ নির্মাণ করা হবে। এছাড়া দূরপাল্লার যানবাহনের চালক ও যাত্রীদের বিশ্রামের জন্য নির্মাণ করা হবে একটি হাইওয়ে সার্ভিস এরিয়া। এতে ব্যয় হবে ৭৪৩ কোটি টাকা।


নির্মাণ ঠিকাদারি প্রতিষ্ঠান দুটি তিন বছরে নির্মাণকাজ শেষে এক বছরের ডিফেক্ট লায়াবিলিটি এবং ছয় বছর সড়ক ও স্থাপনা রক্ষণাবেক্ষণ করবে।


উল্লেখ্য, সাসেক-২ এর আওতায় টাঙ্গাইলের এলেঙ্গা থেকে রংপুরের মডার্ন মোড় পর্যন্ত প্রায় ১৯০ কিলোমিটার মহাসড়ক চারলেনে উন্নীত করা হচ্ছে। প্রকল্পটিতে ব্যয় হচ্ছে প্রায় ষোল হাজার ছয়শ’ বাষট্টি কোটি টাকা। 


প্রকল্পটি বাস্তবায়িত হলে রাজধানী ঢাকার সাথে দেশের উত্তরাঞ্চলের একটি শক্তিশালী সড়ক নেটওয়ার্ক তৈরি হবে।

#

পাকিস্তানি দোসর ও সাম্রাজ্যবাদীদের ষড়যন্ত্র এখনো থেমে যায়নি

                                                       ---মোস্তাফা জব্বার
ঢাকা, ৭ ভাদ্র (২২ আগস্ট) :  


ডাক ও টেলিযোগাযোগ মন্ত্রী মোস্তাফা জব্বার বলেছেন, দীর্ঘ রাজনৈতিক লড়াই থেকে স্বাধীনতার যুদ্ধ এবং সাড়ে তিন বছরের রাষ্ট্র পরিচালনায় বঙ্গবন্ধু যে নীতি ও আদর্শ প্রতিষ্ঠা করে গেছেন তা পৃথিবীতে বিরল।  বঙ্গবন্ধু প্রচলিত ধারণা বদলে দিয়ে বাংলা ভাষাভিত্তিক বাংলাদেশ রাষ্ট্র প্রতিষ্ঠা করায় পাকিস্তান ও তাদের এদেশীয় দোসর এবং সাম্রাজ্যবাদী আন্তর্জাতিক পরাশক্তি এই পরিবর্তন মেনে নিতে পারেনি বলেই বঙ্গবন্ধুকে সপরিবারের হত্যা করেছে। বাংলাদেশকে নেতৃত্বে শূন্য করার মধ্য দিয়ে এই রাষ্ট্রটিকে হত্যা করার লক্ষ্যেই ওরা জেলখানায় জাতীয় চার নেতাকে হত্যা করেছে। ২১শে আগস্টে গ্রেনেড হামলা একই পরিকল্পনার ধারাবাহিকতার ফসল বলে তিনি উল্লেখ করেন। তিনি বলেন, একই ধারাবাহিকতায় প্রধানমন্ত্রী শেখ হাসিনাকেও ২১ বার হত্যার চেষ্টা করেছে। পাকিস্তানি দোসর ও সাম্রাজ্যবাদীদের ষড়যন্ত্র এখনো থেমে যায়নি।


মন্ত্রী আজ ঢাকায় জাতীয় শোক দিবস উপলক্ষে  বাংলাদেশ সাবমেরিন ক্যাবল কোম্পানি লিমিটেড আয়োজিত ভার্চুয়াল আলোচনা সভায় প্রধান অতিথির বক্তৃতায় এসব কথা বলেন।


ষাটের দশকে রাজপথে ছাত্রলীগের লড়াকু সৈনিক মোস্তাফা জব্বার বঙ্গবন্ধুর রাজনৈতিক দূরদর্শিতা তুলে ধরে বলেন,  ইয়াহিয়া খানের  লিগ্যাল ফ্রেম ওয়ার্কের অধীনে  অভ্যন্তরীণ বিরোধিতা সত্ত্বেও সত্তরের নির্বাচনে অংশগ্রহণ ছিল বঙ্গবন্ধুর দৃরদৃষ্টি সিদ্ধান্তের ফসল। এরই ধারাবাহিকতায় আমাদের স্বাধীনতার যুদ্ধকে বিচ্ছিন্ন আন্দোলন বলার সুযোগ ছিল না। সত্তরের নির্বাচনে বঙ্গবন্ধুর নিরঙ্কুশ বিজয়ে পুরো দেশের সকল জনতা এক হবার পাশাপাশি আন্তর্জাতিক সম্প্রদায় বাঙালির এই যুদ্ধে ব্যাপক সমর্থন লাভ করে বলে মন্ত্রী উল্লেখ করেন। 


ডাক ও টেলিযোগাযোগ মন্ত্রী  সাবমেরিন ক্যাবলকে বাংলাদেশের লাইফ লাইন উল্লেখ করে বলেন, বঙ্গবন্ধুর সোনার বাংলা প্রতিষ্ঠায় ডিজিটাল হাইওয়ে গড়ে তুলতে ডাক ও টেলিযোগাযোগ বিভাগের অধীন সংশ্লিষ্ট প্রতিটি সংস্থাকে দেশপ্রেমের মহান ব্রত নিয়ে কাজ করতে হবে। 


বাংলাদেশ সাবমেরিন ক্যাবল কোম্পানি লিমিটেডের ব্যবস্থাপনা পরিচালক মোঃ মশিউর রহমান-এর সভাপতিত্বে অনুষ্ঠানে মুখ্য আলোচক ছিলেন সাবেক ছাত্রনেতা ও রাজনৈতিক বিশ্লেষক শুভাষ সিংহ রায় । অনুষ্ঠানে বিশেষ অতিথি হিসেবে বক্তৃতা করেন বিটিআরসি চেয়ারম্যান  শ্যাম সুন্দর সিকদার, বাংলাদেশ স্যাটেলাইট কোম্পানি লিমিটেডের চেয়ারম্যান ড. শাহজাহান মাহমুদ এবং ডাক ও টেলিযোগাযোগ বিভাগের অতিরিক্ত সচিব মোঃ শাহাদত হোসেন বক্তৃতা করেন।

 #

শেফায়েত/পাশা/রেজুয়ান/মোশারফ/আব্বাস/২০২১/২০:৪৪ ঘণ্টা   
তথ্যবিবরণী                                                                                                      নম্বর :  ৪০৩০
জিয়ার প্রত্যক্ষ পরিকল্পনায় বঙ্গবন্ধুকে সপরিবারে হত্যা করা হয়

                                                         ---সংস্কৃতি প্রতিমন্ত্রী
ঢাকা, ৭ ভাদ্র (২২ আগস্ট) :  


সংস্কৃতি বিষয়ক মন্ত্রণালয়ের প্রতিমন্ত্রী কে এম খালিদ বলেছেন, পাকিস্তানের দোসর একাত্তরের পরাজিত শক্তি ও জিয়াউর রহমানের প্রত্যক্ষ পরিকল্পনায় বঙ্গবন্ধুকে সপরিবারে হত্যা করা হয়। তাছাড়া জাসদ ও ভাসানী (ন্যাপ) এর একটি অংশও এ হত্যার ক্ষেত্র প্রস্তুত করে। প্রধানমন্ত্রীর দৃঢ় ও বলিষ্ঠ প্রচেষ্টায় বঙ্গবন্ধু হত্যায় সরাসরি জড়িতদের বিচারকার্য সম্পন্ন হয়েছে। বঙ্গবন্ধু হত্যার পরিকল্পনাকারী ও ক্ষেত্র প্রস্তুতকারীদের শনাক্তকরণসহ বিচারকার্য সম্পন্ন করার জন্য অচিরেই একটি স্বাধীন কমিশন গঠন করা হবে মর্মে আশা করছি।


প্রতিমন্ত্রী আজ জাতির পিতা বঙ্গবন্ধু শেখ মুজিবুর রহমানের ৪৬তম শাহাদতবার্ষিকী ও জাতীয় শোক দিবস-২০২১ উপলক্ষে সংস্কৃতি বিষয়ক মন্ত্রণালয় আয়োজিত ভার্চুয়াল আলোচনা সভায় প্রধান অতিথির বক্তব্যে এসব কথা বলেন।


প্রধান অতিথি বলেন, আগস্ট সর্বতোভাবে একটি শোকের মাস। এ মাসে একদিকে যেমন আমরা সপরিবারে জাতির পিতাকে হারিয়েছি, অন্যদিকে এ মাসেই আমরা হারিয়েছি বাংলা সাহিত্যের দুই দিকপাল কবিগুরু রবীন্দ্রনাথ ঠাকুর ও জাতীয় কবি কাজী নজরুল ইসলামকে। মার্কিন যুক্তরাষ্ট্র কর্তৃক এ মাসেই জাপানের হিরোশিমা ও নাগাসাকি শহরে পারমাণবিক বোমা নিক্ষেপ করে কয়েক লক্ষ মানুষকে নিমিষেই হত্যা করা হয়। 


সংস্কৃতি বিষয়ক মন্ত্রণালয়ের সচিব মোঃ আবুল মনসুর এর সভাপতি অনুষ্ঠানে প্রধান আলোচক হিসেবে বক্তৃতা করেন জাতির পিতা বঙ্গবন্ধু শেখ মুজিবুর রহমানের জন্মশতবার্ষিকী উদযাপন জাতীয় বাস্তবায়ন কমিটির প্রধান সমন্বয়ক ড. কামাল আবদুল নাসের চৌধুরী। আলোচনা করেন বাংলা একাডেমির মহাপরিচালক কবি মুহম্মদ নূরুল হুদা।


অনুষ্ঠানে সূচনা বক্তব্য রাখেন সংস্কৃতি বিষয়ক মন্ত্রণালয়ের অতিরিক্ত সচিব সাবিহা পারভীন। সঞ্চালনা করেন বাংলাদেশ জাতীয় জাতীয় জাদুঘর এর কিপার ড. শিহাব শাহরিয়ার।

 #

ফয়সল/পাশা/রেজুয়ান/মোশারফ/আব্বাস/২০২১/১৯:৫৬ ঘণ্টা   

কুষ্টিয়া জেলায় অসহায় মানুষের মাঝে ত্রাণ বিতরণ অব্যাহত

ঢাকা, ৭ ভাদ্র (২২ আগস্ট) :  


কোভিড-১৯ এর চলমান সংক্রমণের মধ্যে আজ খুলনা বিভাগের কুষ্টিয়া জেলায় অসহায়, কর্মহীন ও বিভিন্ন শ্রেণির প্রান্তিক জনগোষ্ঠীর মাঝে প্রধানমন্ত্রীর উপহার হিসেবে সরকারি ত্রাণসামগ্রী বিতরণ করা হয়।


কুষ্টিয়া জেলা প্রশাসনের উদ্যোগে আজ ত্রাণকার্যে (নগদ অর্থ) বিতরণ কর্মসূচির আওতায় ১ হাজার ৩২৬ টি উপকারভোগী পরিবারের মধ্যে নগদ ৫ লাখ ৭৬ হাজার টাকা এবং ত্রাণকার্যে (চাল) বিতরণ কর্মসূচির আওতায় ২ হাজার ৬০০টি উপকারভোগী পরিবারের মাঝে ২৬ মেট্রিক টন চাল বিতরণ করা হয়েছে। এছাড়াও, ৩৩৩ হেল্পলাইনে ফোন করার পর ৪৮ টি পরিবারের মাঝে ত্রাণ বিতরণ করা হয়েছে।

 #

দীপংকর/পাশা/রেজুয়ান/মোশারফ/আব্বাস/২০২১/১৯:৫৫ ঘণ্টা  

দুর্যোগে রাষ্ট্রের পক্ষ থেকে শেখ হাসিনা সরকার সবকিছুই করবে

                                                  ---শ ম রেজাউল করিম
ঢাকা, ৭ ভাদ্র (২২ আগস্ট) :  


দুর্যোগে রাষ্ট্রের পক্ষ থেকে শেখ হাসিনা সরকার সবকিছুই করবে বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।


আজ পিরোজপুরের নেছারাবাদ উপজেলা প্রশাসন আয়োজিত কোভিড-১৯ এ ক্ষতিগ্রস্ত ৩৩৩ নম্বরে কল করে সাহায্য চাওয়া পরিবারের মাঝে খাদ্য সহায়তা প্রদান এবং প্রাকৃতিক দুর্যোগে ক্ষতিগ্রস্ত পরিবারের মাঝে ঢেউটিন ও নগদ অর্থ বিতরণ অনুষ্ঠানে প্রধান অতিথির বক্তব্যে মন্ত্রী এ কথা জানান।


এ সময় মন্ত্রী আরো বলেন, “আমাদের ইতিহাসে শেখ হাসিনার আমল স্বর্ণালি অধ্যায়। দেশের ইতিহাসে এতো ভালো রাষ্ট্র পরিচালনা আর কেউ করেননি। তিনি দেশকে এগিয়ে নিয়ে যাচ্ছেন, দেশের মানুষকে এগিয়ে নিয়ে যাচ্ছেন। তিনি মানুষের বিপদ-আপদ, অভাব-অনটন দূর করতে সহায়তা করছেন। একসঙ্গে দেশের উন্নয়ন, মানুষের উন্নয়ন, বিশ্বে বাংলাদেশ যাতে মাথা তুলে দাঁড়াতে পারে, আমাদের সম্মান যাতে বৃদ্ধি পায় সে জন্য তিনি কাজ করে যাচ্ছেন। করোনাসহ যে দুর্যোগই আসুক না কেন, সবকিছু মোকাবিলা করে শেখ হাসিনা সরকারের পক্ষ থেকে মানুষের জন্য যা কিছু দরকার আমরা তা পূরণ করবো”। 


নেছারাবাদ উপজেলা নির্বাহী কর্মকর্তা মোঃ মোশারেফ হোসেনের সভাপতিত্বে অনুষ্ঠানে বিশেষ অতিথি হিসেবে উপস্থিত ছিলেন পিরোজপুরের জেলা প্রশাসক আবু আলী মোঃ সাজ্জাদ হোসেন, পুলিশ সুপার মোহাম্মদ সাঈদুর রহমান, পিরোজপুর জেলা পরিষদের চেয়ারম্যান মহিউদ্দিন মহারাজ, জেলা পরিষদের প্রধান নির্বাহী রেবেকা খান ও নেছারাবাদ উপজেলা পরিষদ চেয়ারম্যান আব্দুল হক। অনুষ্ঠানে অন্যান্যের মধ্যে পিরোজপুর জেলা পূজা উদ্‌যাপন পরিষদের সাধারণ সম্পাদক গোপাল বসু, জেলা মুক্তিযোদ্ধা সংসদের সাবেক কমান্ডার গৌতম নারায়ণ চৌধুরী প্রমুখ উপস্থিত ছিলেন।


এর আগে মন্ত্রী পিরোজপুর জেলা পরিষদের উদ্যোগে আয়োজিত নেছারাবাদ উপজেলায় চারতলাবিশিষ্ট আধুনিক ডাকবাংলো নির্মাণ কাজের ভিত্তিপ্রস্তর স্থাপন অনুষ্ঠানে প্রধান অতিথি হিসেবে যোগদান করেন। পরে মুজিব শতবর্ষ উপলক্ষে নেছারাবাদের ভূমিহীন ও গৃহহীন পরিবারের জন্য নির্মিত গৃহ পরিদর্শন ও বৃক্ষরোপণ অনুষ্ঠানে প্রধান অতিথি হিসেব যোগ দেন তিনি।

 #

ইফতেখার/পাশা/রেজুয়ান/মোশারফ/আব্বাস/২০২১/১৮:৪৪ ঘণ্টা 

দুর্নীতি প্রতিরোধে দেশব্যাপী ভূমি অফিসে ঝটিকা পরিদর্শন বৃদ্ধি

                                                               ---ভূমিমন্ত্রী

ঢাকা, ৭ ভাদ্র (২২ আগস্ট) :  


দুর্নীতি প্রতিরোধে দেশব্যাপী অভিযোগপ্রাপ্ত ভূমি অফিসে ঝটিকা পরিদর্শন (surprise visit) বৃদ্ধি করা হবে বলে জানিয়েছেন ভূমিমন্ত্রী সাইফুজ্জামান চৌধুরী।


আজ সচিবালয়ে ভূমি মন্ত্রণালয়ের সম্মেলনকক্ষে ভূমি মন্ত্রণালয় সম্পর্কিত বিভাগীয় কমিশনার সমন্বয় সভায় প্রধান অতিথি হিসেবে বক্তব্য রাখতে গিয়ে ভূমিমন্ত্রী এ কথা জানান। এসময় ভূমি সচিব মোঃ মোস্তাফিজুর রহমান সভাপতি হিসেবে উপস্থিত ছিলেন।


ভূমিমন্ত্রী আরও বলেন, দুর্নীতিমুক্ত ভূমিসেবা গড়তে আমরা আরও কঠোর হবো। মন্ত্রণালয় পর্যায়ে এত কার্যক্রম গ্রহণ করার পরও ভূমিসেবা গ্রহীতাদের থেকে প্রায়ই অভিযোগ আসছে, যা সত্যিই দুঃখজনক।


এসময় দক্ষ, স্বচ্ছ, জনবান্ধব ও জবাবদিহিমূলক ভূমিসেবা নিশ্চিত করতে না পারলে সার্বিকভাবে বঙ্গবন্ধুর স্বপ্নের সোনারবাংলা বাস্তবায়ন করা সম্ভব হবে না বলে মন্তব্য করেন ভূমিমন্ত্রী। 


মন্ত্রী আরও বলেন, প্রয়োজনে মাঠ পর্যায়ের কর্মকর্তাদের নিয়মিত ‘কাউন্সেলিং’ ও ‘রিফ্রেসার্স ট্রেনিং’ করানো হবে।


ভূমি অফিসে সারপ্রাইজ ভিজিটের সময় ভূমি মন্ত্রণালয়ের প্রতিনিধির সাথে সংশ্লিষ্ট বিভাগীয় কমিশনারের প্রতিনিধি থাকার গুরুত্বের ওপর জোর দেন ভূমিমন্ত্রী। এছাড়া, মাঠ পর্যায়ের জরিপ অফিসগুলো পরিদর্শনে জেলা প্রশাসক (কালেক্টর) ও বিভাগীয় কমিশনারদের দায়িত্ব দেওয়ার জন্য মন্ত্রিপরিষদ বিভাগে অনুরোধ পত্র পাঠানো হবে বলে জানান সাইফুজ্জামান চৌধুরী।


সভাপতির বক্তব্যে ভূমি সচিব বিভাগীয় কমিশনারদের জানান, চাহিদার ভিত্তিতে ভূমি অফিসের সংস্কার পরিকল্পনা নেওয়া হবে যেন সম্পদের সুষ্ঠু ব্যবহার হয়। তিনি আরও জানান, তহসিলদার (ইউনিয়ন ভূমি সহকারী কর্মকর্তা) থেকে কানুনগো (এসিল্যান্ডের অধীনে উপজেলা ভূমি অফিসের কর্মকর্তা) পদে পদোন্নতিপ্রাপ্ত ভূমি কর্মকর্তাদের প্রশিক্ষণ দেওয়া ছাড়া দায়িত্ব দেওয়া হবে না।


নতুন হাট-বাজার সৃষ্টিতে প্রয়োজনে ভূমি অধিগ্রহণ, ভূমি লিজ দেওয়াতে নারীদের অগ্রাধিকার প্রদান, বড় ধরনের দুর্নীতিগুলো কেস-স্টাডি হিসেবে প্রশিক্ষণে পাঠদান, দীর্ঘমেয়াদি বন্দোবস্তকৃত ভূমির হস্তান্তর ফি কমানোসহ বিভিন্ন প্রস্তাবনা উপস্থাপন করে মতামত প্রকাশ করেন সভায় উপস্থিত বিভাগীয় কমিশনারবৃন্দ।


উল্লেখ্য, যেকোনো ভূমিসেবা গ্রহীতা কর্ম-দিবসে সকাল ৯টা থেকে বিকেল ৫টা পর্যন্ত ভূমিসেবা হটলাইন ১৬১২২ নম্বরে কল করে কিংবা info@minland.gov.bd ঠিকানায় ইমেইল করে তাঁদের মতামত, প্রতিক্রিয়া, অভিযোগ কিংবা পরামর্শ জানাতে পারেন।  

কাল থেকে কালান্তরে জ্বলবে শোকের আগুন

                                        ---অর্থমন্ত্রী
ঢাকা, ৭ ভাদ্র (২২ আগস্ট) :  

আগস্ট বাঙালির জীবনে শোকাহত ও অভিশপ্ত মাস, বেদনা আর শোকের দুর্বিষহ স্মৃতির মাস। ঘাতকদের উদ্যত অস্ত্রের সামনে ভীতসন্ত্রস্ত বাংলাদেশ বিহ্বল হয়ে পড়েছিল শোকে আর অভাবিত ঘটনার আকস্মিকতায়। কাল থেকে কালান্তরে জ্বলবে এ শোকের আগুন। বিশাল হৃদয়ের যে মানুষটিকে কারাগারে বন্দি রেখেও পাকিস্তানি হানাদাররা স্পর্শ করার সাহস দেখাতে পারেনি, অথচ স্বাধীন বাংলার মাটিতে নির্মমভাবে সপরিবারে তাঁকে জীবন দিতে হয়েছে। জাতির পিতা বঙ্গবন্ধুকে হারানোর সেই দুঃষহ স্মৃতি এখনও বয়ে বেড়াচ্ছে গোটা জাতি। 

অর্থমন্ত্রী আ হ ম মুস্তফা কামাল আজ অর্থ মন্ত্রণালয়ের অর্থবিভাগ, আর্থিক প্রতিষ্ঠান বিভাগ ও অভ্যন্তরীণ সম্পদ বিভাগ কর্তৃক আয়োজিত স্বাধীনতার মহান স্থপতি জাতির পিতা  বঙ্গবন্ধু শেখ মুজিবুর রহমানের ৪৬তম শাহাদতবার্ষিকী উপলক্ষে এক ভার্চুয়াল আলোচনা সভা ও দোয়া মাহফিলে প্রধান অতিথির বক্তব্যে এসব কথা বলেন।

অর্থমন্ত্রী আরো বলেন, ১৯৪৭ থেকে ৭১— এই দীর্ঘ পথপরিক্রমণে একেকটি আন্দোলনের সোপান উত্তরণের মাঝে একেক গুচ্ছ তরুণ তাজা তপ্ত প্রাণ অবিস্মরণীয় অবদান রেখেছেন। কিন্তু এ সব কিছুরই পরোক্ষ এবং প্রত্যক্ষ প্রতীক ছিলেন জাতির পিতা বঙ্গবন্ধু শেখ মুজিবুর রহমান। স্বায়ত্তশাসন থেকে স্বাধিকার, স্বাধিকার থেকে স্বাধীনতা আন্দোলনের উত্তরণ— এর সমস্ত কিছুর অগ্রভাগে ছিলেন বঙ্গবন্ধু শেখ মুজিবুর রহমান। তিনি ছিলেন আন্দোলনের স্থপতি। ছাত্র অধিকার আন্দোলন, সাধারণ মানুষের মৌলিক অধিকারের সংগ্রাম, ভাষা আন্দোলন, ছয় দফা, উনসত্তরের গণঅভ্যুত্থান, সত্তরের সাধারণ নির্বাচন এবং একাত্তরের স্বাধীনতা যুদ্ধে নেতৃত্ব দেবার পথপরিক্রমায় বরণ করেন ৪ হাজার ৬ শত ৮২ দিন কারাবাস। আর এর সাথে অবর্ণনীয় জুলুম-নির্যাতন। 

অর্থ বিভাগের সিনিয়র সচিব আব্দুর রউফ তালুকদার স্বাগত বক্তব্যে বলেন, জাতির পিতা বঙ্গবন্ধু শেখ মুজিবুর রহমান শূন্য থেকে শুরু করেন দেশ বিনির্মাণের কঠিনতম কাজ। ১৯৭২ সালেই তিনি প্রণয়ন করেন বাংলাদেশের প্রথম পঞ্চবার্ষিকী পরিকল্পনা। তিনি বাংলাদেশের আর্থসামজিক উন্নয়নের সামগ্রিক পরিকল্পনা প্রণয়ন করেন যার ভিত্তি মূলে আমাদের আজকের বাস্তবতা রূপ লাভ করেছে।

বিশেষ অতিথির বক্তব্যে অভ্যন্তরীণ সম্পদ বিভাগের সিনিয়র সচিব আবু হেনা রহমাতুল মুনিম বলেন, বঙ্গবন্ধুর দেখানো পথ ধরেই আমরা এগিয়ে যাবো। বঙ্গবন্ধুকে শুধু মুখে নয়, অন্তরে ধারণ করে আমাদেরকে অগ্রসর হতে হবে।

বিশেষ অতিথির বক্তব্যে আর্থিক প্রতিষ্ঠান বিভাগের সিনিয়র সচিব আসাদুল ইসলাম বলেন, বঙ্গবন্ধু শেখ মুজিবুর রহমান ছিলেন অতুলনীয় বিশাল ব্যক্তিত্ব। ১৫ আগস্টের হত্যাকান্ড জঘন্যতম হত্যাকান্ড যার নজির ইতিহাসে বিরল ঐ কালরাতে শিশু, অন্তঃসত্ত্বা নারীকেও নির্মমভাবে হত্যা করা হয়। জাতির পিতা অতি অল্প সময়ের মধ্যে আমাদের আর্থিক খাতগুলোর জন্য মহা পরিকল্পনা প্রণয়ন করেন। বঙ্গবন্ধু চেয়েছিলেন সাধারণ মানুষের অর্থনৈতিক মুক্তি।

পাশাপাশি আজ বিকালে বাংলাদেশ ইন্সুরেন্স এসোসিয়েশন কর্তৃক আয়োজিত স্বাধীনতার মহান স্থপতি জাতির পিতা  বঙ্গবন্ধু শেখ মুজিবুর রহমানের ৪৬তম শাহাদতবার্ষিকী উপলক্ষে এক ভার্চুয়াল আলোচনা সভা ও দোয়া মাহফিলে প্রধান অতিথির বক্তব্যে অর্থমন্ত্রী বলেন- যুদ্ধবিধ্বস্ত বাংলাদেশের ক্ষতির পরিমাণ এবং ভয়াবহতা ছিল অবর্ণনীয়। পোড়ামাটি নীতি অবলম্বন করে পাকিস্তানিরা বাংলাদেশকে এক ভয়ঙ্কর অবস্থার মধ্যে ফেলে দিয়েছিল। বাংলাদেশ ব্যাংকের হিসাব মতে, সারাদেশের মানুষজনের হাতে তখন মাত্র চার কোটি টাকার মতো ছিল। বৈদেশিক মুদ্রার কোনো মজুদ বাংলাদেশ ব্যাংকে ছিল না। মাত্র ১০ হাজারের মতো নথি দিয়ে শুরু হয় গণপ্রজাতন্ত্রী বাংলাদেশ সরকারের সচিবালয়। বঙ্গবন্ধু যেদিন টেলিফোনে কথা বলতে শুরু করেন সেদিন ঢাকা জেলা থেকে মাত্র তিনটি জেলার সঙ্গে যোগাযোগের ব্যবস্থা ছিল। পাকিস্তান সেনাবাহিনীর নির্দেশে আল-বদরের সদস্যরা রাষ্ট্রীয় ব্যাংকের সব টাকা ১৬ ডিসেম্বর সকালে রাস্তায় এনে আগুন দিয়ে ধ্বংস করে ফেলেছিল। এমন একটি বিধ্বস্ত অবস্থা থেকে বাংলাদেশকে দাঁড় করাতে আপ্রাণ চেষ্টা করেছিলেন বঙ্গবন্ধু। একটি ধ্বংসস্তুপের ছাই থেকে শুরু করেন বঙ্গবন্ধু, তাঁর নেওয়া সেসব যুগান্তকারী পদক্ষেপের সুফল বাংলাদেশের মানুষ ভোগ করে চলেছে। যার ভিত্তিভূমির উপর আজ দাঁড়িয়ে আছে দেশের উন্নয়ন ও অর্থনীতি। সোনার বাংলা গঠনের মজবুত ভিত বঙ্গবন্ধুর হাতেই তৈরি।

বাংলাদেশ ইন্স্যুরেন্স এসোসিয়েশনের প্রেসিডেন্ট শেখ কবির হোসেনের সভাপতিত্বে সভায় বিশেষ অতিথি হিসাবে আরো উপস্থিত ছিলেন ড. মো: আব্দুস সহিদ এমপি, প্রবীণ রাজনীতিবিদ ও আওয়ামী লীগের উপদেষ্টা পরিষদের সদস্য মোজাফফর হোসেন পল্টু এবং বাংলাদেশ ইন্সুরেন্স এসোসিয়েশনের সদস্য ও সম্পৃক্ত ব্যক্তিবর্গ।
উভয় অনুষ্ঠানেই ১৫ আগস্টের সকল শহিদদের আত্মার মাগফেরাত কামনা করে বিশেষ দোয়া পরিচালনা করা হয়।

#

মুক্তিযুদ্ধে জামাল বাহিনীর প্রধান জামাল আহম্মদের ইন্তেকালে তথ্যমন্ত্রীর শোক

ঢাকা, ৭ ভাদ্র (২২ আগস্ট) :  


চট্টগ্রামে বৃহত্তর বাকলিয়ার মুক্তিযুদ্ধ চলাকালীন জামাল বাহিনীর কমান্ডার জামাল আহম্মদ ওরফে ফকির জামালের ইন্তেকালে গভীর শোক ও দুঃখ প্রকাশ করেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ। 


আজ চট্টগ্রামে একটি বেসরকারি হাসপাতালে চিকিৎসাধীন অবস্থায় শেষ নিঃশ্বাস ত্যাগের সংবাদে শোকাহত তথ্যমন্ত্রী প্রয়াতের আত্মার মাগফিরাত কামনা করেন এবং তার শোকাহত পরিবারের সদস্যদের প্রতি গভীর সমবেদনা জানান। 


মন্ত্রী তাঁর শোকবার্তায় বলেন, মুক্তিযোদ্ধা কমান্ডার জামাল আহম্মদ স্বাধীনতা উত্তর বাংলাদেশে ১৯৯৭ থেকে ২০১৩ সাল পর্যন্ত চট্টগ্রাম মহানগর আওয়ামী লীগের কার্যকরী কমিটির সদস্য ছিলেন। ১৯৭৫ সালে জাতির পিতা বঙ্গবন্ধু শেখ মুজিবুর রহমানের হত্যাকান্ডের পর তিনি চট্টগ্রামে সশস্ত্র প্রতিরোধ গড়ে তুলেছিলেন। বঙ্গবন্ধু ও মুক্তিযুদ্ধের চেতনাকে আজীবন ধারণকারী জামাল আহম্মদ এলাকাবাসীর সেবায় আত্মনিয়োগের এক উজ্জ্বল দৃষ্টান্ত হয়ে থাকবেন। 

#

আওয়ামী লীগের শেকড় অনেক গভীরে প্রোথিত, বিএনপি’রই পায়ের তলায় মাটি নেই
                                                                                         ---তথ্যমন্ত্রী
ঢাকা, ৭ ভাদ্র (২২ আগস্ট) :  


‘বাংলাদেশ আওয়ামী লীগের শেকড় অনেক গভীরে প্রোথিত, বিএনপি’রই পায়ের তলায় মাটি নেই’ বলেছেন তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ। 


আজ সচিবালয়ে তথ্য মন্ত্রণালয়ের সভাকক্ষে সমসাময়িক বিষয় নিয়ে সাংবাদিকদের বিভিন্ন প্রশ্নের জবাব দেন তিনি।


বিএনপি মহাসচিব মির্জা ফখরুল ইসলাম আলমগীরের ‘আওয়ামী লীগের পায়ের তলা থেকে মাটি সরে যাচ্ছে’ মন্তব্য নিয়ে প্রশ্নের জবাবে ড. হাছান বলেন, ‘বাংলাদেশ আওয়ামী লীগের শেকড় অনেক গভীরে প্রোথিত। জনগণের সমর্থন নিয়ে ধস নামানো বিজয়ের মাধ্যমে নির্বাচিত হয়ে ২০০৯ সালে প্রধানমন্ত্রী বঙ্গবন্ধুকন্যা জননেত্রী শেখ হাসিনা সরকার গঠন করেছেন। এর পরের নির্বাচনগুলোতেও বিএনপি অংশগ্রহণ করেছিল এবং কি ফলাফল হয়েছে সেটি আপনারা জানেন এবং দেখছেন, বিএনপি প্রধান বিরোধী দলের আসনেও বসতে পারে নাই।’ 


তথ্যমন্ত্রী বলেন, ‘আসলে পায়ের তলার মাটি সরে গেছে বিধায়ই বিএনপি’র ফখরুল সাহেবের কথাবার্তা ‘খালি কলসি বাজে বেশি’র মতো। কথা বলার মধ্যেই তাদের রাজনীতি সীমাবদ্ধ হয়ে গেছে।’ 


‘সরকার আইন-শৃঙ্খলা বাহিনীকে বিএনপি’র বিরুদ্ধে লেলিয়ে দিয়েছে’ বিএনপি’র এ মন্তব্যের জবাবে তথ্যমন্ত্রী বলেন, ‘আইন-শৃঙ্খলা বাহিনীকে আমরা কখনো লেলিয়ে দিইনি। কিন্তু আমরা দেখতে পাচ্ছি বিএনপির কারো ব্যক্তিগত অপরাধ বা ব্যক্তিগত নৈতিক স্খলনের কারণে বা ফৌজদারি অপরাধের কারণে তাদের বিরুদ্ধে পুলিশ ব্যবস্থা গ্রহণ করে, বিএনপি সেটিকেও রাজনৈতিক রূপ দেয়ার চেষ্টা করে, যা কখনো সমীচীন নয়।’ 


এসময় বরিশালের বিষয় নিয়ে প্রশ্নের জবাবে আওয়ামী লীগের যুগ্ম সাধারণ সম্পাদক বলেন, বরিশালের বিষয়টা একান্ত স্থানীয়। সেখানে তড়িৎ আইনগত ব্যবস্থা গ্রহণ করা হয়েছে। তবে বিষয়টি তদন্তাধীন। তদন্তে বেরিয়ে আসবে আসলে কি ঘটনা ঘটেছিল। তার আগে বেশি কিছু বলার প্রয়োজন আছে বলে আমি মনে করি না।’


পরে জাতীয় গণমাধ্যম ইনস্টিটিউট আয়োজিত জাতীয় শোক দিবস উপলক্ষে আলোচনায় ভার্চুয়ালি যুক্ত হন তথ্য ও সম্প্রচারমন্ত্রী ড. হাছান মাহমুদ। বিএনপির উন্মেষ হত্যার মধ্য দিয়ে উল্লেখ করে তথ্যমন্ত্রী বলেন, যাদের উত্থান হত্যার মধ্য দিয়ে তাদের রাজনীতি আগে বন্ধ করতে হবে।


জাতীয় গণমাধ্যম ইনস্টিটিউটের মহাপরিচালক শাহিন ইসলামের সভাপতিত্বে সভায় তথ্য ও সম্প্রচার প্রতিমন্ত্রী ডাঃ মোঃ মুরাদ হাসান বলেন, জাতির পিতার হত্যার প্রধান কুশীলব জিয়াউর রহমানের মরণোত্তর বিচার করতে হবে। তথ্য ও সম্প্রচার সচিব মোঃ মকবুল হোসেন বলেন, ঘাতকেরা বঙ্গবন্ধুকে হত্যা করলেও তার স্বপ্নকে হত্যা করতে পারেনি। বঙ্গবন্ধুর স্বপ্নের সোনার বাংলা গড়ার কাজে বঙ্গবন্ধুকন্যা প্রধানমন্ত্রী শেখ হাসিনার নেতৃত্বে সকলকে একযোগ কাজ করতে হবে। 
#

বঙ্গবন্ধুর স্বপ্নের সোনার বাংলা গড়তে প্রকৌশলীদের  আরও অবদান রাখতে হবে

                                                                           ---বিদ্যুৎ প্রতিমন্ত্রী

ঢাকা, ৭ ভাদ্র (২২ আগস্ট) :  


বিদ্যুৎ, জ্বালানি ও খনিজ সম্পদ প্রতিমন্ত্রী নসরুল হামিদ বলেছেন, জাতির পিতা বঙ্গবন্ধু শেখ মুজিবুর রহমান -এর স্বপ্নের সোনার বাংলা গড়তে প্রকৌশলীদের আরও অবদান রাখতে হবে। স্বাধীনতার পর পরই জাতির পিতা বঙ্গবন্ধু প্রকৌশলীদের দেশ গড়ার কাজে আত্মনিয়োগ করতে উদ্বুদ্ধ করেছিলেন। তিনি সেই সময় দেশ-বিদেশে প্রকৌশলীদের প্রশিক্ষণের ব্যবস্থাও করেছিলেন।


প্রতিমন্ত্রী আজ বঙ্গবন্ধু প্রকৌশল পরিষদ, বাংলাদেশ বিদ্যুৎ উন্নয়ন বোর্ড শাখার উদ্যোগে জাতীয় শোক দিবসের আলোচনা সভায় প্রধান অতিথির বক্তব্যে এসব কথা বলেন। তিনি বলেন, জাতির পিতার হাত ধরেই যুদ্ধবিধ্বস্ত এই দেশকে আলোকিত ও শিল্পায়িত করার দায়িত্ব নিয়ে বিদ্যুৎ উৎপাদন, সঞ্চালন ও বিতরণের সমন্বিত সংস্থা হিসেবে মাত্র ৫০০ মেগাওয়াট স্থাপিত ক্ষমতাসহ যাত্রা শুরু করে বাংলাদেশ বিদ্যুৎ উন্নয়ন বোর্ড। মাত্র ৫০০ মেগাওয়াট বিদ্যুৎ নিয়ে জাতির পিতার শুরু করে দেয়া বিদ্যুৎ খাত বর্তমানে তাঁরই কন্যার হাতে এসে ২৫ হাজার ২শ' ৩৫ মেগাওয়াট সক্ষমতায় এসে দাঁড়িয়েছে। এই দেশটি গড়ার জন্য জাতির পিতা মাত্র সাড়ে ৩ বছর সময় পেয়েছিলেন। এত কম সময়ের মধ্যেই তিনি আমাদের জন্য যা করে দিয়েছেন তার তুলনা পৃথিবীর ইতিহাসে দ্বিতীয়টি আর খুঁজে পাওয়া যাবে না। জাতির পিতা সদ্যস্বাধীন দেশে ১৯৭২ সাল থেকে ৭৫ সাল পর্যন্ত সময়ের মধ্যেই আশুগঞ্জ, ঘোড়াশাল ও সিদ্ধিরগঞ্জকে বাংলাদেশের পাওয়ার হাব হিসেবে গড়ে তুলেছিলেন। পিতার মতো বঙ্গবন্ধু কন্যাও অসম্ভব দেশপ্রেম ও সাহসিকতায় বাংলাদেশকে এগিয়ে নিয়ে যাচ্ছেন। বাংলাদেশের সবচেয়ে অগ্রসরমান খাতই হলো বিদ্যুৎ খাত। ২০০৮ সালের আগে ভঙ্গুর বিদ্যুৎ উৎপাদন ব্যবস্থাকে বর্তমানের অবস্থায় নিয়ে আসতে প্রকৌশলীদের অবদান অনস্বীকার্য।


ভার্চুয়াল এই আলোচনা সভায় মুখ্যআলোচক হিসেবে সংযুক্ত থেকে বক্তব্য দেন ঢাকা বিশ্ববিদ্যালয়ের সাবেক উপাচার্য, বিশিষ্ট শিক্ষাবিদ অধ্যাপক আ আ ম স আরেফিন সিদ্দিক। বঙ্গবন্ধু প্রকৌশল পরিষদ, বিদ্যুৎ উন্নয়ন বোর্ড শাখার সভাপতি আশুতোষ রায়ের সভাপতিত্বে বিশেষ অতিথি হিসেবে সংযুক্ত থেকে বক্তব্য দেন আইইবির সাবেক সভাপতি ও বাংলাদেশ আওয়ামী লীগের বিজ্ঞান ও প্রযুক্তি সম্পাদক প্রকৌশলী আব্দুস সবুর, বাংলাদেশ বিদ্যুৎ উন্নয়ন বোর্ডের চেয়ারম্যান প্রকৌশলী বেলায়েত হোসেন, বঙ্গবন্ধু প্রকৌশল পরিষদের কেন্দ্রীয় সভাপতি অধ্যাপক ড. হাবিবুর রহমান ও পাওয়ার সেলের মহাপরিচালক প্রকৌশলী মোহাম্মদ হোসাইন। 

#

বরিশালের ভুল বোঝাবুঝি সমাধানের পথে
                       ---স্থানীয় সরকার মন্ত্রী

ঢাকা, ৭ ভাদ্র (২২ আগস্ট) :  

বরিশালে তুচ্ছ ঘটনাকে কেন্দ্র করে সিটি কর্পোরেশন এবং প্রশাসনের মধ্যে যে ভুল বোঝাবুঝির সৃষ্টি হয়েছে তা খুব শিগগিরই সমাধান হবে বলে জানিয়েছেন স্থানীয় সরকার মন্ত্রী মো. তাজুল ইসলাম।


তিনি আজ মন্ত্রণালয়ে সাংবাদিকদের সাথে মতবিনিময়কালে একথা জানান।


স্থানীয় সরকার মন্ত্রী বলেন, দেশের মানুষের আশা-আকাঙ্ক্ষা পূরণের জন্য প্রধানমন্ত্রী শেখ হাসিনার নেতৃত্বে রাজনীতিবিদ ও সরকারি কর্মকর্তাসহ সকল শ্রেণি পেশার মানুষ ঐক্যবদ্ধভাবে কাজ করছে। একসঙ্গে কাজ করতে গিয়ে কখনো কখনো ভুল বোঝাবুঝি হয়, আবার সময়ের সঙ্গে সঙ্গে তা নিরসনও হয়। বরিশালে যে অনাকাঙ্ক্ষিত ঘটনাটি ঘটেছে তা সমাধানের দিকে যাচ্ছে। সংশ্লিষ্ট সবাই নিজ নিজ অবস্থান থেকে আন্তরিকতার সাথে কাজ করছে। আমি আশা করি এটি খুব দ্রুত সমাধান হয়ে যাবে।


মোঃ তাজুল ইসলাম বলেন, প্রাপ্ত তথ্যমতে সিটি কর্পোরেশনের লোকজন সেখানে কিছু অপ্রয়োজনীয় পোস্টার, বর্জ্য অপসারণ করার জন্য গেলে প্রশাসনের কর্মচারীর সঙ্গে কিছু ভুল বোঝাবুঝির সৃষ্টি হয়। পরবর্তীতে স্থানীয় নেতৃবৃন্দ ও সিটি কর্পোরেশনের মেয়র সেখানে সমস্যা মীমাংসা করতে যান।


এ প্রসঙ্গে তিনি আরো বলেন, সেখানে অবশ্যই কিছু ভুল বোঝাবুঝি হয়েছে, যে কারণে ইউএনও হয়তো অসন্তুষ্ট হয়েছেন। আবার রাজনৈতিক নেতারা বলছেন তারা মীমাংসা করার জন্য সেখানে গেছেন। সেখানে আসলে কি হয়েছিল সেটি এখন সময়ের ব্যবধানে জানা যাবে। আমরা সবাই স্ব স্ব পদে দায়িত্বশীল, সবাই প্রধানমন্ত্রীর প্রতি আস্থাশীল, সে কারণে আশা করি সমস্যা সমাধান হয়ে যাবে।


সিটি কর্পোরেশন স্থানীয় সরকার মন্ত্রণালয়ের অধীন হওয়ায় এবিষয়ে কোনো তদন্ত করা হচ্ছে কিনা এমন প্রশ্নের উত্তরে তিনি বলেন, প্রাথমিকভাবে যেহেতু মামলা হয়েছে, পুলিশ তদন্ত করবে। আমাদের পক্ষ থেকে যদি তদন্ত করার দরকার হয়, প্রয়োজনে ঘটনার তদন্ত অবশ্যই করা হবে। 

মামলা প্রসঙ্গে সাংবাদিকদের এক প্রশ্নের জবাবে মন্ত্রী বলেন, আমি মনে করি সংক্ষুদ্ধ কোনো ব্যক্তি প্রতিকার পাওয়ার জন্য মামলা করে থাকেন। মামলা করা হয় সমস্যা সমাধানের জন্য। তদন্ত সাপেক্ষে কেউ যদি দোষী প্রমাণিত হয় তার বিরুদ্ধে আইনানুযায়ী ব্যবস্থা নেয়া হবে।

মন্ত্রণালয় থেকে সিটি করপোরেশনকে প্রয়োজনীয় নির্দেশনা প্রদান করা হয়েছে উল্লেখ করে তিনি বলেন, তারা তাদের স্বাভাবিক কার্যক্রম চলমান রেখেছে। সেখানে যেন কোনো অনাকাঙ্ক্ষিত পরিস্থিতির সৃষ্টি না হয় সে বিষয়ে সিটি কর্পোরেশনকে সতর্ক থাকতে বলা হয়েছে এবং তারা তা পালন করছে। অন্যদিকে প্রশাসনের কর্মকর্তারাও শান্তিপূর্ণভাবে তাদের দায়িত্ব পালন করছে। 
 #

কাঁচাপাটের বাজার সর্বদা পর্যবেক্ষণ করা হবে
                                ---বস্ত্র ও পাটমন্ত্রী
ঢাকা, ৭ ভাদ্র (২২ আগস্ট) :  


বস্ত্র ও পাট মন্ত্রী গোলাম দস্তগীর গাজী, বীরপ্রতীক বলেছেন, অভ্যন্তরীণ বাজারে প্রয়োজনীয় কাঁচাপাট সরবরাহ নিশ্চিতকরণ এবং পাট ও পাটজাত পণ্য রপ্তানির ধারা বেগবান করার লক্ষ্যে কাঁচাপাটের বাজার সর্বদা পর্যবেক্ষণে রাখা হবে।


আজ সচিবালয়ে বস্ত্র ও পাট মন্ত্রণালয়ের সম্মেলন কক্ষে কাঁচাপাটের বাজার  ব্যবস্থাপনা, তদারকি ও কাঁচাপাটের রপ্তানির বিষয়ে সভায় মন্ত্রী এ কথা বলেন। এ সময় বস্ত্র ও পাট  মন্ত্রণালয়ের সচিব মো. আবদুল মান্নান, মন্ত্রণালয়ের অতিরিক্ত সচিব মোহাম্মদ আবুল কালাম, অতিরিক্ত সচিব সাবিনা ইয়াসমিন, বাংলাদেশ জুট এসোসিয়েশেন (বিজেএ) এর সভাপতি শেখ সৈয়দ আলী, বাংলাদেশ জুট মিলস্ এসোসিয়েশনের (বিজেএমএ) চেয়ারম্যান মোঃ মাহবুবুর রহমান পাটোয়ারীসহ বিভিন্ন এসোসিয়েশনের নেতৃবৃন্দ ও মন্ত্রণালয়ের উর্ধ্বতন কর্মকর্তাবৃন্দ উপস্থিত ছিলেন।


মন্ত্রী বলেন, এ বছর পাট মৌসুম শুরু হয়েছে । দেশের বিভিন্ন অঞ্চলে কাঁচাপাট  বাজারে আসতে শুরু করেছে। এ মৌসুমে কাঁচাপাটের উৎপাদনও সন্তোষজনক । পাট চাষীগণ ভালো পাটের ভালো দাম পাচ্ছেন।  চলতি পাট মৌসুমে লক্ষ্যমাত্রা অনুযায়ী, পাট চাষ নিশ্চিতকরণে বীজ সরবরাহ সঠিক রাখা হয়েছে। কোনো কারণে যেন কাঁচাপাটের দাম অসহনীয় না হয় সেজন্য সর্বদা কাঁচাপাটের বাজার পর্যবেক্ষণ করা হবে। 


মন্ত্রী বলেন, পাট ও পাটজাত পণ্যের রপ্তানি আয়ের ধারা অব্যাহত রাখার জন্য কাঁচাপাটের সরবরাহ নিশ্চিত করতে সরকার কার্যকর ব্যবস্থা গ্রহণ করবে। এজন্য লাইসেন্সবিহীন অসাধু ব্যবসায়ীগণকে কাঁচাপাট ক্রয়-বিক্রয় ও মজুদ হতে বিরত রাখা; ভিজাপাট ক্রয়-বিক্রয় রোধ করা; বাজারে কাঁচাপাটের সরবরাহ নিশ্চিত করার জন্য কার্যকর পদক্ষেপ নেয়ার প্রয়োজনীয় ব্যবস্থা গ্রহণের জন্য পাট অধিদপ্তরকে নির্দেশ প্রদান করা হয়েছে । 
#

কোভিড-১৯ সংক্রান্ত সর্বশেষ প্রতিবেদন
 

ঢাকা, ৭ ভাদ্র (২২ আগস্ট) :  

            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ৩১ হাজার ৬৮৯ জনের নমুনা পরীক্ষা করে ৪ হাজার ৮০৪ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৪ লাখ ৬১ হাজার ৯৯৮ জন। 

 


গত ২৪ ঘণ্টায় ১৩৯ জন-সহ এ পর্যন্ত ২৫ হাজার ২৮২ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৩ লাখ ৬৩ হাজার ৮৭৪ জন।

 

#

যুগোপযোগী রেল যোগাযোগ ব্যবস্থা গড়ার উদ্যোগ নেয়া হয়েছে 

                                                          - রেলপথ মন্ত্রী

ঢাকা, ৭ ভাদ্র (২২ আগস্ট) :  

রেলপথমন্ত্রী মোঃ নূরুল ইসলাম সুজন বলেছেন, রেলকে নতুন আঙ্গিকে গড়ার উদ্যোগ নেয়া হয়েছে। একটি আধুনিক, যুগোপযোগী ও উন্নত রেল যোগাযোগ ব্যবস্থা গড়ার লক্ষ্যে বিভিন্ন উদ্যোগ গ্রহণ করেছে সরকার।

রেলপথমন্ত্রী আজ ঢাকা কমলাপুর রেলস্টেশনসংলগ্ন স্থানে ওয়াটার এইড বাংলাদেশ লিমিটেড ও বাংলাদেশ রেলওয়ের যৌথ উদ্যোগে একটি উন্নতমানের ও সকল সুবিধা সংবলিত আধুনিক পাবলিক টয়লেট  নির্মাণ কাজের ভিত্তিপ্রস্তর স্থাপন অনুষ্ঠানে এসব কথা বলেন। 


রেলপথমন্ত্রী বলেন, আগামীতে রেলকে আমরা কিভাবে দেখতে চাই, রেলের সেবা কোন পর্যায়ে নিয়ে যেতে চাই তারই আলোকে আজকের আয়োজন। তিনি বলেন, মুজিব শতবর্ষ উপলক্ষ্যে সারাদেশে ৫২টি স্টেশন সংস্কার ও আধুনিকায়ন করা হচ্ছে। এসব স্টেশনগুলোতে এ আধুনিক টয়লেটের ডিজাইন ব্যবহার করা হবে। এছাড়াও কমলাপুরের মতো ওয়াটার এইড এবং বাংলাদেশ রেলওয়ের সহায়তায় পঞ্চগড়ে বীর মুক্তিযোদ্ধা সিরাজুল ইসলাম রেলওয়ে স্টেশন ও ঈশ্বরদী রেলওয়ে স্টেশনে অনুরূপ আরো দুটি আধুনিক পাবলিক টয়লেট নির্মাণ করবে।


রেলপথ মন্ত্রণালয়ের প্রকল্প সম্পর্কে মন্ত্রী বলেন, অনেক প্রকল্প চলমান আছে এবং অনেক প্রকল্প হাতে নেয়া হয়েছে। পুরানো লাইন ও ব্রিজ সংস্কার করা হচ্ছে। নতুন নতুন কোচ এবং ইঞ্জিন নিয়ে আসা হচ্ছে। নতুন ট্রেনগুলোতে বায়ো-টয়লেটের ব্যবস্থা করা হচ্ছে যাতে পরিবেশ নষ্ট না হয়। তিনি বেশ কিছু প্রকল্পের কথা উল্লেখ করে বলেন, আগামী বছর খুলনা থেকে মোংলা নতুন রেললাইন চালু হবে। এছাড়া টঙ্গী-জয়দেবপুর পর্যন্ত ডাবল লাইন চালু হবে। করোনার কোনো প্রভাব না থাকলে রেলের বর্তমান অবস্থা আরো উন্নত অবস্থায় থাকতো বলে  উল্লেখ করেন তিনি।  


ভবিষ্যতে বাংলাদেশ রেলওয়ে নিজস্ব ব্যবস্থাপনায় কনসালটেন্সি ফার্ম গঠন করার উদ্যোগ নিয়েছে জানিয়ে মন্ত্রী বলেন, নিজস্ব সক্ষমতা বাড়ানোর উদ্যোগ নেয়া হয়েছে। এর মাধ্যমে আমরা নিজস্ব লোকবল দ্বারা কনসালটেন্সি সেবা দিতে সক্ষম হব এবং বৈদেশিক মুদ্রা সাশ্রয় হবে। 


এই পাবলিক টয়লেটে সকল আধুনিক সুবিধা রাখা হবে। এখানে পুরুষ এবং মহিলাদের জন্য আলাদা প্রবেশদ্বার ও কক্ষ থাকবে। টয়লেটগুলো হবে নারী, শিশু ও প্রতিবন্ধীবান্ধব। এখানে শিশুকে দুগ্ধপান করানোর ব্যবস্থাসহ নিরাপদ পানীয় জল এবং বৃষ্টির পানি সংরক্ষণ প্রযুক্তিসহ সৌরশক্তির ব্যবহারের সুযোগ রাখা হবে।


অনুষ্ঠানে বক্তব্য রাখেন রেলপথ মন্ত্রণালয়ের সচিব মোঃ সেলিম রেজা, বাংলাদেশ রেলওয়ে পূর্বাঞ্চলের মহাব্যবস্থাপক মোঃ জাহাঙ্গীর হোসেন এবং ওয়াটার এইড বাংলাদেশ এর কান্ট্রি ডিরেক্টর হাসিন জাহান। সভাপতিত্ব করেন বাংলাদেশ রেলওয়ের মহাপরিচালক ধীরেন্দ্র নাথ মজুমদার।

বাংলাদেশ এখন উন্নয়নের রোল মডেল 

                   - নৌপরিবহন প্রতিমন্ত্রী

টুঙ্গিপাড়া (গোপালগঞ্জ), ৭ ভাদ্র (২২ আগস্ট) : 


নৌপরিবহন প্রতিমন্ত্রী খালিদ মাহমুদ চৌধুরী বলেছেন, ১৯৭৫ সালের ১৫ আগস্ট বঙ্গবন্ধুকে সপরিবারে হত‍্যার পর বিচার করা যাবেনা মর্মে আইন পাশ করা হয়েছিল। ১৯৯৬ সালে আওয়ামী লীগ ক্ষমতায় এসে বঙ্গবন্ধু হত‍্যার বিচারের পথ প্রশস্থ করে। বঙ্গবন্ধুর আদর্শ প্রতিষ্ঠার মাধ‍্যমে সোনার বাংলা প্রতিষ্ঠা সম্ভব এবং সে লক্ষ‍্যে প্রধানমন্ত্রী শেখ হাসিনা কাজ করছেন। বাংলাদেশ এখন উন্নয়নের রোল মডেল। প্রধানমন্ত্রী শেখ হাসিনার নেতৃত্বে দেশ এগিয়ে যাচ্ছে।


প্রতিমন্ত্রী আজ টুঙ্গিপাড়ায় জাতির পিতা বঙ্গবন্ধু শেখ মুজিবুর রহমানের সমাধিতে শ্রদ্ধা নিবেদন ও ফাতেহা পাঠ শেষে এসব কথা বলেন।


প্রতিমন্ত্রী পরে গিমাডাঙ্গা নাসেরিয়া ফাজিল মাদ্রাসা ও এতিমখানায় খাবার বিতরণ, নৌপরিবহন মন্ত্রণালয় আয়োজিত বঙ্গবন্ধু মাজার মসজিদ কমপ্লেক্সে দোয়া মাহফিল এবং শেখ রাসেল দুস্থ শিশু প্রশিক্ষণ ও পুনর্বাসন কেন্দ্রে শিক্ষার্থীদের মাঝে শিক্ষা উপকরণ, ক্রীড়া ও ব্যবহার্য সামগ্রী বিতরণ করেন।


প্রতিমন্ত্রী বলেন, জিয়া পরিবার, খুনি পরিবার। খুনি জিয়া যে হত‍্যাকান্ড শুরু করেছিল, খালেদা জিয়া ও তারেক জিয়া একই পথে হেঁটেছে। তারা খুনি পরিবার হিসেবে চিহ্নিত। খুনিরা যাতে মাথা উচু করে দাঁড়াতে না পারে সে ব‍্যাপারে সতর্ক থাকতে হবে। খুনিদের বাংলার জনপদ ব‍্যবহার করতে দেয়া হবেনা। বঙ্গবন্ধুর খুনিদের বিচার করা হয়েছে। ২১শে আগস্ট গ্রেনেড হামলার খুনিদের খুজে বের করে বিচার করা হবে এবং দেশে ফিরিয়ে এনে বিচার করা হবে।


এসময় অন‍্যান‍্যের মধ‍্যে নৌপরিবহন মন্ত্রণালয়ের সচিব মোহাম্মদ মেজবাহ উদ্দিন চৌধুরী, মোংলা বন্দর কর্তৃপক্ষের চেয়ারম‍্যান রিয়ার এডমিরাল মোহাম্মদ মুসা, বাংলাদেশ স্থল বন্দর কর্তৃপক্ষের চেয়ারম‍্যান মো. আলমগীর, বিআইডব্লিউটিসির চেয়ারম‍্যান সৈয়দ মো. তাজুল ইসলাম, নৌপরিবহন অধিদফতরের মহাপরিচালক কমডোর আবু জাফর মো. জালাল উদ্দিন,  বিআইডব্লিউটিএ'র চেয়ারম‍্যান কমডোর গোলাম সাদেক, জেলা আওয়ামী লীগের সভাপতি চৌধুরী এমদাদুল হক, সাধারণ সম্পাদক মাহবুব আলী খান ও  টুঙ্গিপাড়া পৌরসভার মেয়র শেখ তোজাম্মেল হক টুটুল। 

Dr. Momen meets South Sudan President in Juba
Dhaka, 22 August : 

Foreign Minister Dr. A K Abdul Momen met the President of the Republic of South Sudan Salva Kiir Mayardit yesterday in Juba.

Dr. Momen conveyed the greetings of President Md. Abdul Hamid and Prime Minister Sheikh Hasina and the people of Bangladesh to him and the people of South Sudan. He recognized his immense contribution towards the people of South Sudan and expressed sincere appreciation for this leadership. They discussed the total gamut of the bilateral relations and agreed to further strengthen the bilateral engagements.

Foreign Minister mentioned the ideals and contributions of the Father of the Nation and the remarkable development of Bangladesh under the leadership Prime Minister Sheikh Hasina. He offered to share the experience and knowledge of Bangladesh with South Sudan gathered 
from its journey towards development. They identified agriculture, ICT, education, military cooperation, south-south cooperation, connectivity to be the sectors of priority. 

President Kiir recognized the development of Bangladesh and expressed his sincere thanks for the offer of the Foreign Minister to extend support and cooperation. He particularly appreciated the immense contributions made by the Bangladeshi peacekeepers since their independence and different current infrastructural and social developmental activities of the Bangladeshi peacekeepers in different parts of South Sudan. South Sudanese President invited more investment and engagement from the government and entrepreneurs of Bangladesh and assured his support. He mentioned that South Sudan had a very open foreign policy and requested to take advantage of it. President Kiir also stated that they would consider to reinforce the diplomatic relations by opening representations at both the capitals. He requested to pass his sincere greetings to Prime Minister Sheikh Hasina. Minister Momen invited him to visit Bangladesh at an opportune time.

Dr. Momen also met the Foreign Minister of Sudan Dr Mariam al-Sadiq al-Mahdi yesterday. The Sudanese Foreign Minister expressed her deep appreciation for the leadership of Prime Minister Sheikh Hasina especially for her immense contribution towards women empowerment. Both the Foreign Ministers agreed to further intensify the current mutual engagements and agreed to consolidate existing bilateral relations by reinvigorating the different bilateral agreement done all through the years. Foreign Minister Momen offered the expertise and experience of Bangladesh in the sectors of agriculture, ICT and especially the peacekeeping. He furthered offered to train the future Sudanese peacekeepers in Bangladesh based on the vast experience and the excellent facilities available in Bangladesh. He opined that as a part of the effort of Bangladesh to bolster south-south cooperation and connectivity, Bangladesh would extend support to Sudan in the fields of education and trade.

Foreign Minister had also met the Expatriate Bangladeshis in Sudan and called them to participate in the nation-building efforts under the leadership of the Prime Minister Sheikh Hasina to realize the dream of Bangabandhu.

